
K.L.Hermansen: Joneš-bojá vuolgá amas máilbmái, s. 7-14

Sáhpánvuovddi bajil lea máŋga beaivvi girddašan amas, stuora loddi. Loddi lea njuvččaid sogalaš, ja hámi mielde lea njuvččaidsullasaš. Jus lagabuidda boađášii, juohkehaš oainnášii ahte ii leat dábálaš njukča. Danne lea loddi váruhan vai vuovddi ássit eai oainne su. Loddi dárbbaša veahki. Son lea geahčadeamen gávdnošii go Sáhpánvuovddis vuogas veahkki sutnje.

Sáhpánvuovdi lea unna sáhpángiláš Sáhpánvári vuolábealde. Doppe ásset olu sáhpánbearrašat. Doppe orru maid Joneš-bojá. Son lea juo fargga guhtta sáhpánjagi boaris, ja iežas mielas juo stuora bojá. Nu stuoris ahte sáhttá okto vánddardit mehciin. Son ii gal álo dárbbaš eatni seaibbis heaŋgát!

Odne lea Joneš-bojá vuolgimin Biette-eagis guossái. Son orru nuppe bealde Sáhpánvári. Lea oalle guhkki dohko. Eadni veaháš balada amma hal Joneš-bojá láhppo, go okto viggá vuolgit. Son dáguha máŋgii: - Go ollet Sáhpánvári ala, de muitte čuovvolit bálgá mii manna olgeš guvlui. – Jua, jua, gal mun goit deaivvan, vástida Joneš-bojá ja šuohkiha. Eadni ges láve álo duššiid ballat.

Iđđesbeaivve lea Joneš-bojá mátkkis. Álggos ruohttá. Ii oba oro ge váibamin. Jogas, mii golgá vári vuolde, bisána čuohkalit čázi. Dalle son gizzugoahtá várrái. Várri lea ceakkus ja lea lossat gizzut. Unna juolggážat váibet jođánit. Váiban mielain jurddašallá ahte vare son livččii girdisáhpán. Man álki livččii de vánddardit. Son geahččá cizážiid movt girddašit. Dat girdet vulos bajás, duohkot deike. Dat eai oro ge váibamin. Man olu beasašin oaidnit jus máhtášin girdit, son jurddaša váccidettiin.

Fáhkkestaga dáikkiha Joneš-bojá.  -Gos bat mun lean? jearrala alddis jitnosit. Son geahččá birra. Oaidná dušše amas eatnamiid. Son geahččá ja guovlá. Ii dovdda ovttage dievá iige vári. Son lea lottážiid geahččan. Son ii leat muitán čuovvut bálgá maid eadni lei su nevvon čuovvut.

Go jur nu doavki ges lean ahte lottážiid čuovun, bealká Joneš-bojá iežainis. Suhttu rievdá fargga váivin. Son ferte mieđihit ahte lea láhppon. Son ii dieđe guđe guovllus bođii, ii ge guđe guvlui galggašii vázzát. Joneš-bojá náđđu miesttamáddagii. Čalmmit čáhcugohtet. Fargga goaikkeha ganjal muođu mielde. – Movt galggan ruoktot deaivat? In dáidde goasse šat eatni ja áhči lusa deaivat, Joneš-bojá baluin hoahkala. Diet jurdagat váivvidit su, ja de beasihit maid bárgasat. 

